MINUTI


KAMRA TAD-DEPUTATI


IT-TLETTAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU. 11


It-Tlieta, 9 ta’ Jannar, 2018.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fl-4:34 p.m.

L-Onor. Beppe Fenech Adami, President tal-Kumitat, ippreseda.


PREŻENTI

L-Onor. Julia Farrugia Portelli (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi), l-Onor. Robert Abela, l-Onor. Clayton Bartolo, l-Onor. Kristy Debono, l-Onor. Claudio Grech, u l-Onor. Alex Muscat (sostitut tal-Onor. Silvio Schembri) kienu preżenti.


TALBA

L-Iskrivana qalet it-talba.

MINUTI

Il-Minuti tal-Laqgħat Nri. 9 u 10 li saru fit-28 ta’ Novembru 2017 u fid-19 ta’ Diċembru 2017, rispettivament, ġew konfermati.

PERMESS TAL-KUMITAT

Il-President informa lill-Kumitat li kien hemm talba minn stazzjon tat-televiżjoni sabiex jieħdu filmat tal-ewwel ftit minuti tal-laqgħa u staqsa jekk kienx hemm il-qbil tal-Kumitat dwar dan.  Il-Kumitat qabel u l-camerman daħal fil-Kamra tal-Kumitat.

KORRISPONDENZA

Rigward il-korrispondenza li kienet issemmiet f’Laqgħa Nru. 8 (Dok. 4) mibgħuta mis-Sur Martin Baron, il-Kumitat qabel li t-talba li kienet qiegħda ssir ma kenitx taqa’ fir-remit tal-Kumitat.  Il-Kumitat qabel ukoll li għaldaqstant din il-korrispondenza ma kellhiex tittella’ fuq il-website tal-Parlament.

Il-President informa lill-Kumitat li kien irċeva kopja ta’ ittra datata 8 ta’ Jannar 2018 mibgħuta lill-Awditur Ġenerali, u kkuppjata lill-iSpeaker, mill-Membri tal-Oppożizzjoni fuq il-Kumitat, dwar “Trasferiment Irregolari tat-Tmexxija ta’ Sptarijiet Pubbliċi”. (Dok. 13)

RAPPORT LILL-KUMITAT

Iċ-Chairman ippreżenta lill-Kumitat kopja tar-rapport intitolat “Westminster Worshop and 1st CAPAC Conference;  4-7 December 2017 - London”.  Għal din il-konferenza attendew l-Onor. Robert Abela u l-Onor. Beppe Fenech Adami.  (Dok. 14) 


DISKUSSJONI DWAR IR-RAPPORT TAL-AWDITUR INTITOLAT “AN INVESTIGATION OF PROPERTY TRANSFERS BETWEEN 2006 AND 2013: THE TRANSFER OF THE PROPERTY AT 83 SPINOLA ROAD, ST. JULIAN’S.” (Kont.)

Il-Kumitat irriżuma mit-28 ta’ Novembru, 2017 d-diskussjoni dwar dan ir-rapport.

Fil-4:42 p.m. is-Sur Carlo Mifsud ġie msejjaħ sabiex jagħti x-xhieda tiegħu bl-istess ġurament li kien ħa fil-Laqgħa Nru. 8 tal-21 ta’ Novembru 2017. 

Waqt ix-xhieda tiegħu, is-Sur Carlo Mifsud ippreżenta lill-Kumitat kopja taċ-cekkijiet li rċeviet l-Awtorità tal-Artijiet bħala full and final settlement għall-proprjetà fi Triq Spinola, San Ġiljan. (Dok. 15)
 
L-Onor. Julia Farrugia Portelli talbet lis-Sur Mifsud sabiex malli ċ-ċekkijiet, li kopja tagħhom kienet għadha kemm ġiet ippreżentata, jiġu cleared mill-banek, jinforma lill-Kumitat.

L-Onor. Claudio Grech talab sabiex tintbagħat lill-Kumitat kopja tal-komunikazzjoni li saret qabel l-aħħar ġranet bejn l-Awtorità u l-kumpanija li xtrat il-proprjetà fi Spinola Road rigward ħlas tal-ammonti dovuti.

Fil-5:06 p.m. is-Sur Mifsud spiċċa jagħti x-xhieda tiegħu u ġie msejjaħ fil-Kamra l-Onor. Jason Azzopardi, li wara li ngħata l-ġurament, beda jagħti x-xhieda tiegħu.

Meta fil-bidu tax-xhieda tiegħu, l-Onor. Azzopardi talab sabiex jippreżenta stqarrija u jaqraha, l-Onor. Robert Abela qal li skont il-“Guide for Witnesses appearing before the Public Accounts Committee of the House of Representatives, October 2011” l-istqarrija setgħet tiġi ppreżentata, però kellu jkun il-Kumitat li jiddeċiedi jekk kellhiex tinqara.

Iċ-Chairman qal li kienet il-prassi ta’ tliet leġiżlaturi li x-xhieda li jittellgħu quddiem il-Kumitat jingħataw iċ-ċans jippreżentaw u jaqraw stqarrijiet.

L-Onor. Julia Farrugia Portelli qalet li ħadd ma kien qiegħed iċaħħad lix-xhud milli jagħmel hekk, però dan kellu jsir wara li l-Membri tal-Kumitat jagħmlu d-domandi li kellhom jagħmlu.

L-Onor. Claudio Grech qal li ma kienx jaqbel li l-Kumitat jagħżel kif jimxi skont min ikun qed jixhed.

L-Onor. Farrugia Portelli qalet li biex żgur ma jkunx hemm min jaħseb li kienet qiegħda ssir xi diskriminazzjoni mal-Onor. Azzopardi, il-Membri tan-naħa tal-Gvern kienu se jaċċettaw li l-Onor. Azzopardi jaqra l-istqarrija, bil-kundizzjoni li mal-ewwel opportunità l-Kumitat kellu jibda jiddiskuti, u jekk hemm bżonn jemenda, l-linji gwida eżistenti.

Iċ-Chairman qal li ma kien isib l-ebda diffikultà li jsir skont kif kienet qiegħda tissuġġerixxi l-Onor. Farrugia Portelli.

L-Onor. Jason Azzopardi ippreżenta lill-Kumitat stqarrija (Dok. 16) u qraha.

Fis-7:26 p.m. il-Kumitat kien sospiż u rriżuma seba’ minuti wara.
Id-diskussjoni dwar dan ir-rapport kienet interrotta u baqgħet aġġornata.

Fit-8:17 p.m. iċ-Chairman aġġorna l-Kumitat għal nhar it-Tlieta, 16 ta’ Jannar 2018, fil-5:00 p.m. meta kellu jkompli jixhed l-Onor. Jason Azzopardi.  

